
Na osnovu člana 252. tačka 11. a u vezi sa članom 178. st.1. i 2. i članom 179. tačka 4. Zakona o osnovama 
sigurnosti saobraćaja na putevima u Bosni i Hercegovini ("Službeni glasnik BiH", broj 6/06), ministar 
komunikacija i prometa, u saradnji sa tijelom nadležnim za obrazovanje, donosi   

PRAVILNIK   

O UVJETIMA I NAČINU DOBIJANJA LICENCE   

I - OPĆE ODREDBE   

Član 1.   

(Predmet)   

Ovim Pravilnikom propisuju se uvjeti i način dobijanja licence za predavača teoretske nastave, ispitivača iz 
teoretskog dijela ispita, ispitivača iz upravljanja motornim vozilom, vrste i izgled licence, postupak i način 
izdavanja i oduzimanja licence i način vođenja evidencije o izdatim licencama.   

II - UVJETI DOBIJANJA LICENCE   

Član 2.   

(Licenca predavača teoretske nastave)   

Pravo osposobljavanja i polaganja ispita za dobijanje licence predavača teoretske nastave ima diplomirani 
inžinjer saobraćaja, cestovni smjer koji ima vozačku dozvolu i najmanje tri godine iskustva na poslovima 
sigurnosti cestovnog saobraćaja.   

Član 3.   

(Licenca ispitivača iz teoretskog dijela ispita)   

Pravo osposobljavanja i polaganja ispita za dobijanje licence ispitivača iz teoretskog dijela ispita ima:   

a)    diplomirani inžinjer saobraćaja, cestovni smjer koji ima vozačku dozvolu "B" kategorije i tri godine 
iskustva na poslovima cestovnog saobraćaja ili osoba koja ima visoku stručnu spremu i tri godine iskustva 
na poslovima vozača-instruktora vožnje motornih vozila;   

b)    inžinjer saobraćaja, cestovni smjer i pet godina iskustva na poslovima vozača-instruktora vožnje 
motornih vozila.   

Član 4.   

(Licenca ispitivača iz upravljanja motornim vozilom)   

Pravo osposobljavanja i polaganja ispita za dobijanje licence ispitivača iz upravljanja motornim vozilom 
ima:   

a)    diplomirani inžinjer saobraćaja, cestovni smjer, diplomirani pravnik, diplomirani inžinjer mašinstva i 
osoba koja ima VII stepen stručne spreme, nastavno-pedagoškog smjera, koji imaju najmanje jednu godinu 
iskustva na poslovima vozača-instruktora vožnje motornih vozila;   



b)    inžinjer saobraćaja, cestovni smjer ili osoba koja ima VI stepen stručne spreme, nastavno-pedagoškog 
smjera i koji imaju najmanje tri godine iskustva na poslovima vozača-instruktora vožnje motornih vozila;   

c)    osoba koja ima V stepen stručne spreme, cestovni smjer i pet godina iskustva na poslovima vozača-
instruktora vožnje motornih vozila;   

d)    osoba koja ima IV stepen stručne spreme, cestovni smjer i šest godina iskustva na poslovima vozača-
instruktora vožnje motornih vozila.   

III - POSTUPAK DOBIJANJA LICENCE   

Član 5.   

(Plan i program)   

Postupak dobijanja licence za predavača teoretske nastave, ispitivača teoretskog dijela ispita i ispitivača iz 
upravljanja motornim vozilom, provodi se po jedinstvenom planu i programu za područje Bosne i 
Hercegovine.   

Član 6.   

(Prijava)   

(1)    Prijava za dobijanje licence iz člana 5. ovog Pravilnika podnosi se tijelu entiteta, kantona i Brčko 
Distrikta Bosne i Hercegovine nadležnom za obrazovanje (u daljnjem tekstu: tijelo nadležno za 
obrazovanje).   

(2)    Prijava se podnosi na obrascu koji je prilog broj 1. i čini sastavni dio ovog Pravilnika.   

(3)    Uz prijavu se prilaže:   

a)    dokaz o ispunjavanju uvjeta u pogledu stručne spreme propisane ovim Pravilnikom,   

b)    ovjerena fotokopija osobne karte,   

c)    ovjerena fotokopija vozačke dozvole,   

d)    ovjerena fotokopija dozvole vozača- instruktora,   

e)    dokaz o traženom iskustvu na poslovima vozača-instruktora vožnje motornih vozila,   

f)    uvjerenje da nije izrečena mjera sigurnosti ili zaštitna mjera zabrane upravljanja motornim vozilom i   

g)    dokaz o uplati troškova za dobijanje licence.   

Član 7.   

(Pripremna nastava)   



(1)    Pripremu za dobijanje licence predavača teoretske nastave, ispitivača teoretskog dijela ispita i 
ispitivača iz upravljanja motornim vozilom, obavlja tijelo nadležno za obrazovanje izvođenjem nastave i 
to:   

a)    10 sati za dobijanje licence za ispitivača teoretskog dijela ispita;   

b)    10 sati za dobijanje licence za ispitivača iz upravljanja motornim vozilom;   

c)    10 sati za dobijanje licence predavača teoretske nastave.   

(2)    Nakon završetka pripremne nastave tijelo iz stava 1. izdaje potvrdu na obrascu, koji je prilog broj 2. i 
čini sastavni dio ovog Pravilnika.   

Član 8.   

(Izvođenje pripremne nastave)   

(1)    Izvođenje pripremne nastave obavlja se po planu i programu koji obuhvata:   

a)    poznavanje propisa o sigurnosti saobraćaja na putevima,   

b)    poznavanje motornih i priključnih vozila,   

c)    vožnju u ulozi ispitivača,   

d)    pedagogiju i   

e)    saobraćajnu psihologiju.   

(2)    Plan i program iz člana 5. ovog Pravilnika je prilog broj 3. i čini sastavni dio ovog Pravilnika.   

Član 9.   

(Naknada troškova)   

Visinu naknade troškova pripremne nastave, polaganja ispita za dobijanje licence i ispitne komisije 
utvrđuje tijelo nadležno za obrazovanje.   

IV- POLAGANJE ISPITA   

Član 10.   

(Ispitna komisija)   

(1)    Ispit za dobijanje licence polaže se pred komisijom koju imenuje tijelo nadležno za obrazovanje, u 
mjestu polaganja ispita.   

(2)    Komisiju čine predsjednik i po dva ispitivača za svaku pojedinu oblast iz Programa polaganja ispita.   

Član 11.   



(Stručnost članova komisije)   

(1)    Za predsjednika komisije imenuje se diplomirani inžinjer saobraćaja, cestovni smjer, diplomirani 
pravnik ili osoba koja ima visoku stručnu spremu, nastavno-pedagoški smjer, koji imaju vozačku dozvolu, i 
tri godine iskustva u oblasti obrazovanja u saobraćaju.   

(2)    Za ispitivača iz teoretskog dijela ispita se imenuje osoba koja ima licencu ispitivača teoretskog dijela 
ispita.   

(3)    Za ispitivača iz saobraćajne psihologije imenuje se diplomirani psiholog koji ima vozačku dozvolu 
najmanje tri godine.   

(4)    Za ispitivača iz pedagogije imenuje se diplomirani pedagog ili andragog koji ima vozačku dozvolu 
najmanje tri godine, a za ispitivača iz praktičnog dijela pedagogije imenuje se osoba koja ima licencu 
ispitivača iz upravljanja motornim vozilom.   

(5)    Za ispitivača iz poznavanja motornih vozila, uređaja i opreme, imenuje se diplomirani inžinjer 
saobraćaja, cestovni smjer, ili diplomirani inžinjer mašinstva smjer motori i motorna vozila.   

(6)    Za ispitivača iz upravljanja motornim vozilom imenuje se osoba koja ima licencu ispitivača iz 
upravljanja motornim vozilom.   

Član 12.   

(Održavanje ispita)   

(1)    Ispit se održava u zavisnosti od zainteresiranosti kandidata.   

(2)    O mjestu i vremenu održavanja ispita tijelo nadležno za obrazovanje obavještava zainteresirane 
kandidate, najmanje 30 dana prije dana održavanja ispita.   

Član 13.   

(Sadržaj testova)   

(1)    Testovi za polaganje ispita sadrže pitanja sa jednim ili više tačnih odgovora.   

(2)    Testove za polaganje ispita, priprema i izdaje organ entiteta, kantona i Brčko Distrikta Bosne i 
Hercegovine, nadležan za obrazovanje, u skladu sa Programom iz ovog Pravilnika i jedinstveni su za cijelo 
područje Bosne i Hercegovine.   

Član 14.   

(Predavač teoretske nastave)   

(1)    Kandidat koji ima dozvolu vozača-instruktora, za dobijanje licence za predavača teoretske nastave 
polaže poznavanje propisa o sigurnosti saobraćaja na putevima.   

(2)    Kandidat koji nema dozvolu vozača instruktora, za dobijanje licence za predavača teoretske nastave 
polaže poznavanje propisa o sigurnosti saobraćaja na putevima i pedagogiju.   

Član 15.   



(Ispitivač teoretskog dijela ispita)   

(1)    Kandidat za dobijanje licence za ispitivača teoretskog dijela ispita, ako ima dozvolu za vozača-
instruktora, polaže ispit iz poznavanja propisa o sigurnosti saobraćaja na putevima.   

(2)    Kandidat za dobijanje licence za ispitivača teoretskog dijela ispita, koji nema dozvolu vozača-
instruktora, polaže poznavanje propisa o sigurnosti saobraćaja na putevima, poznavanje motornih i 
priključnih vozila, pedagogiju i saobraćajnu psihologiju.   

Član 16.   

(Ispitivač iz upravljanja motornim vozilom)   

(1)    Kandidat za dobijanje licence za ispitivača iz upravljanja motornim vozilom polaže poznavanje 
propisa o sigurnosti saobraćaja na putevima i pedagošku vožnju iz praktičnog dijela pedagogije.   

(2)    Kandidat koji je diplomirani inžinjer saobraćaja, cestovni smjer ne polaže ispit iz poznavanja 
motornih i priključnih vozila ni ispit iz saobraćajne psihologije.   

(3)    Kandidat koji je diplomirani inžinjer mašinstva, smjer motori i motorna vozila ne polaže ispit iz 
poznavanja motornih i priključnih vozila.   

(4)    Kandidat koji ima VII stepen stručne spreme nastavno-pedagoškog smjera ne polaže ispit iz 
pedagogije.   

Član 17.   

(Način polaganja ispita)   

(1)    Ispit za dobijanje licence za predavača teoretske nastave polaže se pismeno rješavanjem testa koji 
sadrži 90 pitanja i traje maksimalno 90 minuta, odnosno usmeno iz oblasti navedene u članu 14. ovog 
Pravilnika.   

(2)    Ispit za dobijanje licence ispitivača teoretskog dijela ispita polaže se pismeno rješavanjem testa koji 
sadrži 70 pitanja i traje maksimalno 70 minuta, odnosno usmeno iz oblasti navedene u članu 15. 
Pravilnika.   

(3)    Ispit za dobijanje licence ispitivača iz upravljanja motornim vozilom polaže se pismeno rješavanjem 
testa koji sadrži 70 pitanja i traje maksimalno 70 minuta, odnosno usmeno iz oblasti navedene u članu 16. 
Pravilnika.   

(4)    Ispit za dobijanje licence ispitivača iz upravljanja motornim vozilom, polaže se i praktično, i obuhvata 
pedagošku vožnju (ocjenjivanje kandidata) koja traje najmanje 25 minuta.   

(5)    Osoba koja polaže ispit dužna je za potrebe ispita osigurati vozilo "B" kategorije tehnički ispravno, 
čisto i propisno opremljeno vozilo.   

(6)    Prilikom polaganja ispita iz upravljanja motornim vozilom, odnosno vožnje u ulozi ispitivača 
kandidat je dužan pratiti, provjeravati i ocjenjivati vožnju druge osobe-ispitivača iz upravljanja motornim 
vozilom.   

Član 18.   



(Ocjenjivanje)   

(1)    Kandidat se ocjenjuje na osnovu:   

a)    objektivne procjene samostalne, sigurne i pravilne vožnje kandidata;   

b)    ocjene vožnje kandidata i nivoa osposobljenosti;   

c)    sadržaja i kvaliteta usmenih uputstava tokom vođenja ispita;   

d)    sposobnosti procjene samostalnosti sigurne i pravilne vožnje kandidata;   

e)    pravilne procjene, donošenja odluka, stavova i poznavanja pravila u saobraćaju;   

f)    usmenog obrazloženja načina vožnje i davanja odgovarajućih instrukcija;   

g)    zaključaka o znanju, vještini i ponašanju kandidata za sigurno učestvovanje u saobraćaju, i sl.   

(2)    Kod ispita koji se sastoji iz pismenog i usmenog dijela, pravo polaganja usmenog dijela ima kandidat 
koji postigne najmanje 90% od ukupnog broja mogućih bodova na pismenom dijelu ispita.   

(3)    Kandidatu koji ne položi ispit, saopćavaju se greške koje je napravio prilikom polaganja.   

Član 19.   

(Tok ispita)   

(1)    Komisija odnosno ispitivač, obavezni su, prije početka ispita, dati detaljno uputstvo o načinu 
rješavanja testova i drugim uvjetima ispita.   

(2)    Za vrijeme ispita kandidat ne može na testovnom listiću vršiti bilo kakve ispravke.   

(3)    U slučaju potrebe, na zahtjev kandidata može se dati novi testovni listić, što se zapisnički konstatuje i 
ulaže u dokumentaciju kandidata.   

(4)    Osim testa i testovnog listića, kandidat na stolu može imati samo sredstvo za pisanje i naočare.   

Član 20.   

(Nepolaganje ispita)   

(1)    Kandidat koji iz opravdanih razloga nije u mogućnosti pristupiti zakazanom ispitu dužan je odjaviti 
ispit najkasnije 24 sata od zakaznog termina polaganja, u suprotnom smatrat će se da ispit nije položio.   

(2)    Kandidat koji se u toku ispita služi nedozvoljenim sredstvima bit će udaljen sa ispita i smatrat će se da 
ispit nije položio.   

(3)    Ukoliko kandidat odustane od već započetog polaganja ispita, smatrat će se da ispit nije položio.   

Član 21.   



(Greške na ispitu iz upravljanja motornim vozilom)   

(1)    Na ispitu iz upravljanja motornim vozilom ispitivač je dužan evidentirati eliminacione greške 
kandidata i greške koje se kumuliraju.   

(2)    Eliminacione greške su greške koje predstavljaju:   

a)    izazivanje neposredne opasnosti u vožnji zbog koje je drugi učesnik u saobraćaju primoran poduzeti 
neku od izbjegavajućih radnji vozilom;   

b)    postupci suprotni saobraćajnim pravilima i saobraćajnoj signalizaciji;   

c)    izlazak vozilom izvan gabarita saobraćajnice;   

d)    pogrešna upotreba komandi vozila u pokretu ako je izazvalo neposrednu opasnost;   

e)    neuspješno izvođenje pokretanja vozila na putu sa usponom od 8 % do 16%;   

f)    neuspješno izvođenje parkiranja vozila na parking prostoru ili površini na dijelu kolovoza.   

(3)    U greške koje se kumuliraju, spadaju sva odstupanja od pravilnih postupaka i izvođenja pojedinih 
radnji upravljanja motornim vozilom u saobraćaju utvrđenih Zakonom o osnovama sigurnosti saobraćaja na 
putevima u Bosni i Hercegovini, ovim Pravilnikom, te programom ispita upravljanja motornim vozilom.   

Član 22.   

(Ocjena ispita)   

(1)    Znanje kandidata ocjenjuje se sa "položio" ili "nije položio".   

(2)    Kandidat koji ne zadovolji na teoretskom dijelu ispita iz poznavanja propisa o sigurnosti saobraćaja 
na putevima ne može nastaviti polaganje ispita iz ostalih oblasti.   

(3)    Ukoliko se utvrdi da je kandidat položio ispit na osnovu lažne isprave ili na osnovu neistinitih navoda 
iz prijave, položeni ispit će se poništiti i, eventualno, izdata licenca oduzeti.   

Član 23.   

(Zapisnik)   

(1)    O polaganju ispita vodi se zapisnik koji sadrži: ime i prezime kandidata, ime i prezime članova 
komisije, datum i mjesto polaganja ispita, broj testa, podatke o greškama koje je kandidat napravio, ocjenu 
ispita.   

(2)    Zapisnik potpisuje predsjednik i članovi komisije, odnosno ispitivač koji je učestvovao na ispitu.   

Član 24.   

(Ponovno polaganje ispita)   



(1)    Kandidat koji ne položi ispit ima pravo ponovnog polaganja, u roku koji odredi tijelo nadležno za 
obrazovanje.   

(2)    Kandidat koji iz tri pokušaja ne položi ispit za dobijanje licence, ima pravo pristupiti ponovnom 
polaganju ispita, godinu dana nakon posljednjeg neuspjelog polaganja.   

Član 25.   

(Prigovori i žalbe)   

(1)    Kandidat koji nije zadovoljio na ispitu, ima pravo prigovora u roku od tri dana od dana saopštavanja 
ocjene ispita.   

(2)    O prigovoru odlučuje komisija za polaganje ispita u roku od tri dana od dana prijema prigovora.   

(3)    Protiv odluke komisije, kandidat ima pravo žalbe tijelu nadležnom za obrazovanje, u roku od osam 
dana.   

(4)    U slučaju osnovanosti žalbe, ispit se polaže pred komisijom od dva ispitivača.   

V- IZDAVANJE LICENCE   

Član 26.   

(Tijelo nadležno za izdavanje)   

Kandidatu koji položi ispit za predavača teoretske nastave, ispitivača teoretskog dijela ispita ili ispitivača iz 
upravljanja motornim vozilom, tijelo nadležno za obrazovanje, izdaje uvjerenje o položenom ispitu na 
obrascu koji je prilog broj 4. i čini sastavni dio ovog Pravilnika, a zatim odgovarajuću licencu.   

Član 27.   

(Značenje i trajanje licence)   

(1)    Osoba koja dobije licencu za predavača teoretske nastave dobija i licencu za ispitivača teoretskog 
dijela ispita, a ukoliko ima dozvolu vozača instruktora vožnje i najmanje jednu godinu iskustva na 
poslovima obučavanja kandidata za vozače dobija i licencu ispitivača iz upravljanja motornim vozilom.   

(2)    Licenca ispitivača iz upravljanja motornim vozilom važi za one kategorije koje kandidat posjeduje 
kao vozač-instruktor.   

(3)    Licence se izdaju na period važnosti od pet godina, s pravom produženja važnosti.   

VI - IZGLED LICENCE   

Član 28.   

(Sadržaj)   

(1)    Licenca na prednjoj strani sadrži:   



a)    utisnut grb Bosne i Hercegovine,   

b)    naziv entiteta u kojem se izdaje,   

c)    naziv tijela koji je izdaje,   

d)    naziv"LICENCA",   

e)    redni broj pod kojim je izdata,   

f)    ime i prezime, broj lične karte i JMB imaoca,   

g)    fotografiju imaoca.   

(2)    Na poleđini licenca sadrži:   

a)    naznaku vrste licence,   

b)    datum izdavanja,   

c)    rok važenja,   

d)    pečat i potpis ovlaštene osobe.   

(3)    Tekst licence ispisan je na jednom od službenih jezika u Bosni i Hercegovini (bosanskom, srpskom, 
hrvatskom).   

Član 29.   

(Vrsta i boja licence)   

Licence imaju dimenzije 85 x 55 mm i razvrstane su po vrsti i boji kako slijedi:   

a)    licenca za predavača teoretske nastave, ispitivača teoretskog dijela ispita i ispitivača iz upravljanja 
motornim vozilom, je crvene boje i prikazana je na obrascu prilog broj 5. i čini sastavni dio ovog 
Pravilnika;   

b)    licenca predavača teoretske nastave je plave boje i prikazana je na obrascu prilog broj 6. i čini sastavni 
dio ovog Pravilnika;   

c)    licenca ispitivača teoretskog dijela ispita je zelene boje i prikazana je na obrascu prilog broj 7. i čini 
sastavni dio ovog Pravilnika;   

d)    licenca ispitivača iz upravljanja motornim vozilom je žute boje i prikazana je na obrascu prilog broj 8. 
i čini sastavni dio ovog Pravilnika.   

Član 30.   

(Oduzimanje licence)   



Tijelo iz člana 26. ovog Pravilnika oduzet će licencu ako imalac licence poslove za koje je licenciran 
obavlja na način protivno odredbama Zakona o osnovama sigurnosti saobraćaja na putevima u Bosni i 
Hercegovini, ovog Pravilnika te ako mu je izrečena zaštitna mjera zabrane upravljanja motornim vozilom, 
za vrijeme trajanja izrečene mjere.   

VII- REGISTAR IZDATIH LICENCI   

Član 31.   

(Evidencija izdatih licenci)   

(1)    Za svaku vrstu izdate licence tijelo nadležno za obrazovanje vodi registar.   

(2)    Registar iz prethodnog stava sadrži redni broj licence, prezime i ime i ime jednog roditelja imaoca, 
adresu stanovanja, datum i mjesto rođenja, datum polaganja ispita, vrstu i broj izdate licence, datum 
izdavanja i oduzimanja licence.   

(3)    Registar se zaključuju na kraju svake kalendarske godine i čuva se kao dokument trajne vrijednosti.   

(4)    Registar se vodi na obrascu prilog broj 9. i čini sastavni dio ovog Pravilnika.   

VIII - PRIJELAZNE ODREDBE   

Član 32.   

U cilju organiziranja i provođenja ispita za dobijanje licence za predavača teoretske nastave, ispitivača iz 
teoretskog dijela ispita i ispitivača iz upravljanja motornim vozilom, na način utvrđen ovim Pravilnikom, 
tijelo nadležno za obrazovanje može osobi koja ispunjava uvjete u pogledu stručne spreme utvrđene ovim 
Pravilnikom za pojedine licence, izdati odgovarajuću licencu.   

Član 33.   

(Licence drugih država)   

Osobe koje imaju licence izdate u drugim državama mogu dobiti licencu Bosne i Hercegovine, pod 
uvjetom polaganja ispita iz poznavanja propisa o sigurnosti saobraćaja na putevima, prema planu i 
programu iz ovog Pravilnika.   

IX - ZAVRŠNE ODREDBE   

Član 34.   

(Stupanje na snagu)   

(1)    Ovaj Pravilnik stupa na snagu osmog dana od dana objave u "Službenom glasniku Bosne i 
Hercegovine".   

(2)    Ovaj Pravilnik se objavljuje i u službenim glasilima entiteta i Brčko Distrikta Bosne i Hercegovine.   

 



Broj 01-02-2-328-8/07 
2. februara 2007. godine 

Sarajevo   

 

 
Ministar 

Branko Dokić, s. r.   







































 


